
JamesSANTIAGO

Ni Chivinti yu Tsßoqlhi

Santiago,1

Ni Santiago jalakmastakßay

ixlapanakni Dios

1 1 Kitßin va kSantiago yu ixßoqxta-
mati Dios y vachuß ixßoqxtamati ni

Jalhachimoßonu Jesucristo kunita. Klama-
stakßayau ni uxiknan yu oqxlaqkautßuy
xalapanakni Israel untßatßik yu tßikl
pßutßaukßaßotßik taßakapuchun ni
lakamunukpaß.

Yu ox jatapastakßati yu xtaßa ni Dios

2 Ni uxiknan yu ketßalaqaunin,
kßalhißachßantßaßutßik tejkan pulhuu
maqanlqajnati tapaxtoqniyan. 3 Uxiknan
kßatsßayatßikcha ni tejkan maßanlßajnana-
tßik por milhakapußatikßan ex kßalhixajtßa-
chipitik tacha lapanakni yu laqsaval
tamaqantßaqniy taßan lhitaßay.
4 Kßamaßantßaqnitßik kun mintapßastkßan y
ox vas katßaylhipßintßik la metsukuntikßan
tus jantu tußuchun katsßanqal.

5 Incha alin xaqayntaun ni uxiknan-
kßan yu tsßanqaniy jatapastakßati, ex
maqskßiniy kaskßinil ni Dios y yucha
kaxtaqniyaß. Ni Dios ayaj lhuu xtaßa y
jantu aqtaun najun incha jantu. 6 Kßaskßi-
nitßik pero vachuß ox kalhakßapßupßintßik
ni kalaßaßiyapitik porke yu jantu lhaka-
pußan lhißakxajachal tacha xaxkan
lakamar yu maqyaulhitsukuy ni un la
ixßukxna. 7 Incha matichun va putßuy
jalakpastaknan ex jantu lay laqaßiniy
tußuchun ni Jalhachimoßonu Dios 8 por
tßuy jatapastakßati makay. Chavay putaun
pastakßa y ataun julchan aputaun
pastakßa ex yucha jantu lay vas taylhaßan
la ixlakatin.

Yu kilpatanin ali yu maqalinin

9 Qayntaun kilaqajkßan incha ayaj
kilpataniß ex ni yucha lay ay kakßatsal
porke Dios ay makay. 10 Chavay yu

maqaliß lay ay kakßatsal vamun incha
Dios lakatßuniy makay. Yu maqaliß yucha
va tacha xaxanati qaltaun javan yu jantu
taqmaqay. 11 Tejkan xajachil julchan ayaj
pßays jaskßunun ex yu javan xixacha y yu
xaxanati patajuycha ex maqatsßanqaßo-
joycha ixkßusixtu. Vachu chun katapa-
sayaß ni maqaliß, yucha katsßanqayaß
tejkan vananaj taylhaßan la ixlhitapatsa.

Yu tayaniy ixmaqanlqajnati

12 Yu tayaniy ixmaqanlqajnati y jantu
makauntijlay ixlhakapußati yucha ayaj
lhißachantajuy. Incha kamaqantßaqniyaß
tachun ixmaqanlqajnati ex kalaqaßiyaß yu
ox jatsukunti tus tacha laqataun korona
yu Dios naul kalaqxtaqniyaß ixlapanakni
yu laqsaval taßachaniy.

13 Tejkan qayntaun makaputun tußu-
chun laqtaqal yucha jantu lay kanaul
incha va Dios malakpastakßaniy para
kamakal laqtaqal. Dios jantu jamalakpa-
stakßaninin para kßamakßatßi yu jantu ox.
Yucha jantu matichun chuncha malakpa-
stakßaniy. 14 Va ixlaqßaman ni lapanaki
chuncha jalakpastaknan yu jantu ox yu
makaputun la ixjatsukunti y yucha
xßaman maqxtaqkan para kachßapakal.
15 Tejkan chuncha pastakßa yu maka-
putun ex yucha pußakxajyachal talaqalhin
y tejkan lhuucha talaqalhin laqayntsay ex
pußakxajyachal lhinin.

16 Ketßalaqaunin yu klapaxkayau,
jantu kßamakßanukßantßik. 17 Tachun yu
lajßox yu xtaqnikanau y tachun yu vas
junita va si talman minachal y va Dios
kintaxtaqniyan. Ni Dios makaßol tachun
maklku yu alin laktßiyan. Yucha jantu
aqtaun tapaxay tacha tapaxay jalkßikniß.
18 Ni yucha kintaxtaqnin jatsukunti
tejkan laqputeßenikau yu laqsaval. Va
chuncha makaputul para kajuu ni kijnan-
kßan chuncha tacha sasßatßan yu xapßunaj

tatsukul yu apalay lhißaynikan xajantu
tachun yu lakmakal.

Yu laqsaval toßoyay ni Dios

19 Ketßalaqaunin yu klapaxkayau,
kapßastßaktßik yu klajunau, ni uxiknankßan
maqskßiniy listujcha kßaßuntßik para ox
kaßasmaktßaytßik. Jantu maqskßiniy niman
kachßivinintßik y jantu maqskßiniy niman
kßalukujlatßik. 20 Ni lapanaki yu lukujlay
yucha jantu lay lhitsukuy yu vas jatsu-
kunti yu Dios najun kaßalil. 21 Chuncha
maqskßiniy kßamakßauntßijlaßotßik tachun
yu jantu lajßox y tachun talaqalhin yu
talhavay la metsukuntikßan. Kalaßaßitßik
ixchivinti Dios yu xtßaqnikßantßik la melha-
nutkßan y vachu jantu ay kakßatsßantßik. Ni
anchanu chivinti yucha lhitßajun tapßasta
para katamalaqtaxtun.

22 Jantu maqskßiniy vamun kaßasmak-
tßik ixchivinti Dios, va maqskßiniy kßama-
kßatßik tacha yucha lhinajun. Incha jantu
makßayatßik, ex va milaqßamankßan makßa-
nukßanatßik. 23 Yu qasmatßa y jantu makay
yu lhinajun ex lhixajyachal va tacha qayn-
taun lapanaki yu laqapulaqtsßinkan kun
speju. 24 Tejkan talakanuy laka speju ox
laqtsßinkan tacha tasuy ni yucha y tejkan
jantucha laqapulaqtsßinkan laka speju ex
niman kaukchoqoy tacha lakpujun. 25 Pero
taßayucha yu ox makay kuenta ixlhachi-
moßon Dios yu oxamaktaun jamakanan, y
jantu kßapßa ixchivinti yu qasmatßa, yucha
ayaj ox makay incha laqsaval vas
taylhaaniy yu lhinajun, ex astan ni yucha
kalhißachantajuyaß por yu makay.

26 Incha qayntaun pastakßa ni laqsaval
toßoyay ni Dios pero la ixkilna va tacha
taylhaßancha chiviniß yu jantu lajßox ex va
xßamancha makanuchoqokan y yu makay
jantu tußuchun xtapal kaval mas va najun
toßoyay ni Dios. 27 Incha qayntaun lapa-
naki ox toßoyaputun ni Dios sin talaqalhin
y sin kalhitayal tußuchun yu jantu lajßox,
ex maqskßiniy kalaqßaqtayjul yu tiyaunin
yu tamaqanlqajnan kun jasßatßan yu
jantucha katalhitsukul ixpayankßan. Vachu
tsßanqay kalhistakkal para jantu kamakal
tußuchun yu jantu ox putsuku aniy
lakamunukpaß.,12

Jantu siya tumpaj kßalalaqtsßintßik

2 1 Ketßalaqaunin, uxiknan yu lhakßa-
pßupßinatßik ni ay Jalhachimoßonu

Jesucristo va aqstanchunin kßalatßoßoya-
tßik y jantu siya tumpaj kßalalaqtsßintßik.
2 Tejkan tßaqxtßoqyatßik, ex katanuchal
qayntaun maqaliß yu kamaqtanul kßus
ixmaqtanuti yu jamakanti kun oro y
vachu kaßulal yu ox laqchßiti, ex vachuß
katanuchal ancha qayntaun yu oxicha
atßaliß ixlaqchßita, 3 ex chuncha ka va ox
kalaßaßitßik yu maqaliß y kaßunitßik: “Uxintßi
aniycha katßaulchiy taßan alin yu ox siya.”
Ex yu kilpataniß yucha ka va kaßunitßik:
“Uxintßi ancha katßaycha u katßaßulcha
lakatßun taßan chßatay.” 4 Incha va
chuncha makßayatßik ex jantucha aqstan-
chunin latßoßoyayatßik. Ex va untßatßik
tacha jueces yu jantu vas tamakay.

5 Ketßalaqaunin yu klapaxkayau, ox
kßaßasmaktßik yu klajunau. Ni Dios jalak-
saklhi yu kilpatanin aniy lakamunukpaß
para kataval tacha maqalinin por ixlha-
kapußatikßan y vachuß para katalaqaßil
ixmaqalitikßan yu tapaxtoqniy taßan
jalhachimoßonun, yu kamaqxtaqniyaß
tachun yu taßachaniy. 6 Uxiknan ox
jamamaxaniyatßik ni kilpatanin pero yu
maqalinin va yußuncha yu talhimaqcha-
puyan y talaqxaqamayan tejkan
talhaßanan laka pulakchivin. 7 Vachu va
yußuncha yu takiltajiy ixtaqaßuti ni
Cristo yu lhimapßaqaßukßantßatßik.

8 Uxiknankßan ayaj ox makßayatßik
incha laqsaval makßayatßik tacha yu
lhinajun kiJalhachimoßonukßan Dios yu
najun inchineß: “Kapßaxkßatßi mintßama-
chaqaß chuncha tacha pßaxkßakßan
milaqßaman.” 9 Pero incha jantu va
aqstanchun japßaxkßananatßik ex makßa-
yatßik talaqalhin y la ixlhachimoßon Dios
tamukßaniyan laqtaqal por jantu makßa-
yatßik yu lhinajun.

10 Incha qayntaun lapanaki tus
makaßojoy tachun yu lhinajun la ixlha-
chimoßon Dios pero vamun kun laqataun
jantu vas makay, ex vachuß lhitsukußojoy
laqtaqal kun yu alati yu lhinaunkan.
11 Ni Dios naul: “Jantu katßatßamatßi

aqayntaun lapanaki yu jantu minavin kaval
y jantu kßamaqnin.” Ex chuncha incha
qayntaun jantu tßatamay aqayntaun yu
jantu ixnavin kaval, pero incha jamaqninin
ex makaycha taun laqtaqal yu jantu
lhinajun laka lhachimoßon.

12 Uxiknan tsßanqay vas kachßivinintßik
y ox vas katßißuntßayatßik porke katapuxkau-
laqtsßiniyan mimputsukukßan ni anchanu
lhachimoßon yu oxamaktaun jamakanan.
13 Yu jantu tamapayniy yu alati lapanakni
yußuncha jantu kamapaynikanaß tejkan
kapuxkaulaqtsßinkanaß ixlaqtaqalkßan. Pero
yu tamapayninin, yußuncha katalhajayaß
tejkan kalakmakanikanaß kuenta
ixputsukukßan.

Yu jantu makay yu lhinaunkan ex jantu

xtapal ixlhakapußati

14 Ketßalaqaunin, ¿tisuncha xtapal
incha qayntaun najun lhakapußan ni Dios
pero jantu makay yu lhinajun? Yucha
jantu lay kalaqtaxtuyaß mas najun lhaka-
pußan. 15 ¿Tas kalhixajchalcha incha
kaßalil qayntaun kintßalaqajunkßan u
kintßalapanatkßan yu katatsßanqanil ixlaq-
chßitkßan y vachuß katatsßanqanil yu kataßul
laka julchan? 16 Ex incha xaqayntaun
uxiknankßan kajunil: “Laksniycha kapßin-
chßoßocha, kßaßulatßacha yu qaltanßay
milaqchßiti y ox kßavay.” Pero incha jantu
xtßaqniyatßik yu maqskßiniy ex jantu tußu-
chun xtapal kaval minchivintikßan.
17 Vachu chun lhitapasay kun milhaka-
pußatikßan, incha jantu makßayatßik yu
lhinaunkan, ex jantu tußuchun ixtapal
kaval milhakapußati, va tacha kanilcha.

18 Qayntaun lay kanaul inchineß:
“Uxintßi lhakßapßupßin ni Dios y kitßin
kmakay yu lhinajun.”

Pero ni kitßin va knajun ni jantu lay
kßimasunin ni lhakßapßupßin incha jantu
makßay yu lhinajun. Kitßin kmasuniyan ni
laqsaval klhakapußan va por kmakay yu
lhinajun. 19 Uxintßi lhakßapßupßin ni Dios
va laqataun alin. Chuncha ox makßay. Ni
aqmoqxnun vachu chun talhakapußan pero
kun talhanti.

20 Jantu kaßuntßi tontoj, mas naßun
ayaj xtapal milhakapußati pero chavay

kmasuniyan ni jantu tußuchun xtapal
kaval incha jantu makßay yu
lhinaunkan. 21 Ni Abraham yu
maqancha kimpaykßan ixjunita, ni Dios
ox laqtsßinil ixjatsukunti tacha qayntaun
yu jantu kalhitsukul tußuchun laqtaqal.
Ni yucha ox laqtsßinkal va por yu makal
tejkan ixmaqxtaqputun tacha taun lapa-
xkan yu istsßal Isaac. 22 Ex chuncha
malaqasikan ni Abraham lhakapußal
pero vachuß makal yu lhinaul ni Dios.
Chuncha por yu makal tasul ni laqsaval
ixlhakapußan. 23 Ex chuncha val tacha
tsßoqkanta la ixchivinti Dios yu najun
inchineß: “Ni Abraham lhakapußal ni
Dios xlhiyucha ni Dios laqaßil tacha
qayntaun lapanaki yu jantu kalhitsukul
laqtaqal.” Ex ni Abraham lhimapa-
qaßukal ixßamigo ni Dios.

24 Ex chuncha kßatsßayatßik ni Dios
ayaj ox laqtsßin qayntaun lapanaki por
yu makay y jantu vamun por yu lhaka-
pußan. 25 Ni Dios vachu ox laqaßil ni
Rahab, ni anchanu xanati yu ixmakata
talaqalhin kun joßakna. Yucha ox
laqaßikal por yu makal tejkan jalaqaßil
yu ixjalaqmalaqachata Josué ex astan
jalaqmalaqachachoqolcha alakataun
lakatin.

26 Ni lakatunaj yu jantucha kalhi-
tsukul ixlhitsukunuß yucha nitacha.
Vachu chun junita milhakapußati incha
jantu makßay yu lhinajun ni Dios ex
tacha kanilcha milhakapußati.,23

La kinkilkßan naunau yu jantu lajßox

3 1 Ketßalaqaunin, apalay ox kaval
jantu qaynlhuu kßaßuntßik yu jama-

laninanatßik. Ni kijnan kßatsayaucha yu
jantu vas jamalaninanau, ni Dios apalay
kamakayaß kuenta kintalaqalhinkßan.

2 Tachun kijnan pulhuu laqtaqal
makayau. Incha qayntaun lapanaki
jantu aqtaun kiltaxtuy tußuchun chivinti
yu jantu ox, ex yucha vas tißukxuyal,
jantu tußuchun tsßanqaniy y vachuß lay
lhichimoßoy tachun ixlakatunaj.

3 Tejkan jamakiltanuyau ixfreno-
skßan ni jukin para kintatoßoyan ex lay
japulhaßanau taßan japulhißuxaßanau.

4 Vachu ni barcos, mas ayaj lajßay y yu un
pßays sunlhaßan, pero yu xamaltananaß va
kun lakatßuniy kßiu lay pulhaßan taßan
pulhißuxaßan. 5 Vachu ni kisimaßatikßan
mas va lakatßuniy yu alin la kilakatunaj-
kßan pero lay makay axtoqnuß yu lajßay.

Ni jikmimas va lakatsßuniy pero vachu
lay xavaßojoy taßakchun lakakßavinan. 6 Ni
kisimaßatikßan va tacha lakatsßuniy jikmi
junita. Va anchaminachal puchux xatalaqa-
lhin ni lakamunukpaß. Yucha laqalhißojoy tus
tachunkilakatunajkßan, va tacha kamaqtay-
taulal tapanchun la ketsukuntikßan y pumaq-
tajiy xajikmi laqnin. 7 Ni lapanakni lay tama-
mansujlay puchux talhitsukuti, lay tama-
mansujlay tsßoßon ali tsapulin y vachuß yu
alin lakxkan y chavay tamamansujlatacha.
8 Pero jantumatichun laymamansujlay
isimaßati. Tejkan tsukuymaqtaqalhiniß ni
simaßati ex lhißakxajachal tacha kßalhitsßu-
kßucha taun xalhinin para kßamaqnin.

9 Kun kisimaßatikßan putoßoyayau
kimPaykßan Dios y vachu va yucha pulak-
tußuyau ni lapanakni yu jalakmakal Dios
para kataval tacha yucha. 10 Kun kinkilna-
kßan kiltaxtuyau chivinti para kaputoßoyau
ni Dios y vachuß para laqxtoqnuß kachi-
viniu. Ketßalaqaunin, jantu maqskßiniy
chuncha kaval. 11 Taßan taxtuy xkan jantu
lay putßuy taxtuy. Jantu lay lakataun
taxtuy yu saqsi xkan kun yu suniya xkan.
12 Ketßalaqaunin, vachu ni xakßiu higo
jantu lay xtaßa xaßunikan olivas y yu xakßiu
olivas jantu lay xtaßa xaßunikan higos.
Vachu va chun taßan alin xkan yu sßoßo
jantu lay taxtuy yu saqsi xkan.

Yu laqsaval jatapastakßati yu

minachal laktßiyan

13 Incha alin qayntaun yu ox jalakpa-
staknan y chux malaqasiy ex tsßanqay
jantu ay kamakakal y kamasul yu ox ixpu-
tsuku yu minachal kun ox ixjatapastakßati.
14 Uxiknan incha alin akchaßati kun
taqspukniti la melhanutkßan ex jantu
maqskßiniy ay kakßatsßantßik. Chuncha va
si jalaklkßananatßik para jantu lay kami-
spakal yu laqsaval. 15 Ni anchanu jatapa-
stakßati yucha jantu kaminchal kun Dios,
yucha va xajatapastakßati aniy

lakamunukpaß yu pastakßa yu valißiy
lapanaki y minachal kun ni aqmoqxnuß.
16 Taßan alin akchaßati kun taqspukniti
ancha jantu lay vas xajachal tußuchun y
puchux talaqalhin alin. 17 Pero yu talhi-
tßajun ni jatapastakßati yu minachal kun
Dios yußuncha talhixajyachal jatsukunti
yu jantu tsßuniy kalhitayal laqtaqal, va
oxamaktaun tajunita, vachu qalßox taju-
nita, vachu jantu ay takßatsan, va talhi-
tsukuy jamapayninti, tachun yu
tamakay si ox xajachal, va taun jalaq-
tsßinkan y jantu tßuy ukxpu tamakay.
18 Yu talaqlaßoxinin yu talalhixkajiy
para ox katalalaqtsßinchoqol, yußuncha
ox tamakay. Va tacha katachßal yu ox
para kataxqaßil yu vas jatsukunti.,34

Jantu kaßalil akchaßati,

kaßalasmaktßik ni Dios

4 1 ¿Tas ancha minachal milhilukuj-
kßan tejkan lachßapßayatßik siya

uxiknankßan? Va minachal kun mijata-
pastakßatikßan porke ayaj lhitsßukßupßu-
tßunatßik axtoqnuß tus lhißakxajyachal
lhilukuj. 2 Alin yu achßaniyatßik para
kßalhitsßukßutßik pero jantu lay lhitsßu-
kßuyatßik. Jamaqnininatßik y vachu
lalhißakchßipßiniyatßik tußuchun y jantu
lay lhitsßukßuyatßik. Ex makßayatßik
lhilukuj. Pero jantu laßaßiyatßik yu skßi-
natßik porke jantu skßiniyatßik ni Dios.
3 Tejkan skßiniyatßik jantu laßaßiyatßik
porke jantu vas skßinatßik, vamun skßina-
tßik para kßamaßaqxatßik kun yu jantu
lajßox la mimputsukukßan.

4 Uxiknan lapanakni yu makßauntßij-
layatßik yu tapaxtoqniyan, ¿jantu
kßatsßayatßik ni yu chßantaun tßajun kun
yu aniy lakamunukpaß yucha va ixtßala-
xkayaß ni Dios? Y taßayuß yu ayaj
achaniy yu jantu lajßox yu alin lakamu-
nukpaß ex yucha lhißakxajyachal ixtßala-
xkayaß ni Dios. 5 Va ayaj xtapal ni
chivinti yu tsßoqkanta yu najun inchineß:
“Ni espíritu yu kintamalakatanutan ni
Dios va ayaj xiyaxnaß.” 6 Pero apalay
lhuu ixjamapayninti ni Dios yu kinta-
xtaqniyan. Xlhiyucha va tsßoqkanta la
ixchivinti Dios, va najun inchineß:

Dios jalaktanchaniy yu lajßay
jalakmakakan

pero ox jalakmapayniy yu lakstßuniy
jalakmakakan.

7 Kßamalakßatßunikßantßik kun Dios. Kßalak-
tßanchßanitßik yu tamakaniputunan ni
aqmoqxnuß ex yucha katalajqosmajßanan.
8 Katsßukßutßik ukstsßuniy kun Dios ex yucha
vachuß ukstsßuniy katsukuyaß kun uxiknan-
kßan. Uxiknankßan maqtaqalhinin untßatßik,
kßaxakßamaßantßikcha yu jantu ox makßaya-
tßik la mimakakßan. Kachßaßaxtßutßik yu jantu
ox la melhanutkßan yu putßuy makßapßutßu-
natßik. 9 Kßamaßaninitßik y katßijnintßik y
kaßalhuntßik. Yu mißachatkßan kalhißakxaj-
tachal qalhuti vachuß yu mißachantikßan
kalhißakxajtachal jamaqaninti. 10 Lakstßuniy
kakßatsßantßik kun ni kiJalhachimoßonu-
kßan Dios ex yucha lajßay katamakayan.

Jantu kßamukßanin laqtaqal yu

mintßalhakapußanan

11 Ketßalaqaunin, jantu maqskßiniy
kßalalhichßivinintßik yu jantu ox. Taßayuß
yu jantu ox lhichiviniy ixlaqaj y vachu jantu
lhißajin ex yucha jantu ox lhichiviniy ixlha-
chimoßon ni Dios y vachuß jantu lhißajin.
Incha matichun jantu lhißajin ixchivinti
Dios ex yucha jantu makay yu lhinajun.
Yucha ay jalhachimoßonuß kßatsan porke
jantu lhimukßay ixlhachimoßon ni Dios.
12 Vamun Dios maqxtaqlhi ni lhachimoßon
y yucha lay malaqtaxtunun y vachu lay
mukßay laqtaqal. Ex uxintßi, ¿tas ayucha
kßatßicha ni mukßaniputun laqtaqal milaqaj?

Jantu katßamaßayajnin minchivintikßan

por yu makßapßutßunatßik

13 Kßaßasmaktßik yu inchineß naunatßik:
“Chavaycha u lhiy kßanau intachun y
kßanau taßan ay putaulan. Ancha kataulta-
chaßau taun jachßitin, katapatsayau y
kalhajayau tumin.” 14 Jantu kßatsßayatßik
yu lhiy katapasayaß la metsukuntikßan.
¿Tisuncha xtapal metsukuntikßan? Va
tacha taputsßi yu tasuy taun panchßix ex
astan niman laqmixchoqoy. 15 Yu tsßanqay
kßanauntßik va inchineß: “Incha chuncha
maqamay ni kiJalhachimoßonukßan Dios,
ex chun lay katsukuyau y lay kamakayau

tußuchun.” 16 Uxiknan vamun tamaqa-
mayan katßamaßayajnin minchivintikßan.
Tachun anchanu jaßayajnati va talaqa-
lhin. 17 Incha matichun mispay yu ox yu
tsßanqay kamakal pero incha jantu
makay, ex yucha makay talaqalhin.,45

Jalaqxaqalakan yu maqalinin

5 1 Kaßasmaktßik ni uxiknan yu
maqalinin untßatßik. Kaßalhuntßik y

kßalaktßasatßik por kßamaßanlßajnanapitik.
2 Yu mimaqalitkßan yucha puchßitacha y
yu milaqchßitkßan laqxvayßojotacha
tsapul. 3 Yu mißorojkßan ali mimplataj-
kßan yußuncha talaqmastacha y anchanuß
yu mastacha yucha masuy milaqtaqa-
lkßan y yucha kßapßutsßanßayapitik tus
tacha katalaqxavaßon. Vamun tamaqa-
mayan kßalalhavatßik mimaqalitkßan
mas chavaycha tßajuncha mißonuß ni
lakamunukpaß. 4 Kßamakßatßik kuenta.
Jantu kßalakmapßalatßik mißoqxtamatin-
kßan yu taxqanal la milhitapatskßan.
Yußuncha tus talaktßasay tachivintanuy.
Tus taßan vilchal ni Dios yu jalaklhi-
chimoßoy tachun yu talhitßajun tapßasta,
tus ancha kilchaßan ixchivintikßan
mißoqxtamatinkßan.

5 La metsukuntikßan lhitßaunßoyatßik
tachun yu lajkßus yu alin lakamunukpaß y
tachun yu skßinatßik la melhanutkßan. Ex
chuncha mimputsukukßan makßayatßik
tus tacha yu talajßonta vakaxna yu
laqchaßantacha xajulchan para kalaq-
maqnikal. 6 Ni lapanakni yu vas tatiju-
yanal, yußuncha jalaqmamaßanlßajnivaya-
tßik tus jalaqmaqniyatßik, mas yußuncha
jantu tußuchun talaktanchaniyan.

Tsßanqay lakatßuniy kßamakßakßa

y vachu kßamaqantßaqnin

7 Ketßalaqaunin, uxiknan tsßanqay
kßamaßantßaqnitßik tus tejkan kamincho-
qoyaß ni kiJalhachimoßonukßan Jesu-
cristo. Vachu chun tacha qayntaun yu
tapatsay laka kuxtu maqantßaqniy tus
tejkan tamay ni xkan yu pßunaj tamay y
vachuß yu astan tamay, tus ex pakxanßiy
kaxqaßil yu ox jaxqanti. 8 Uxiknan ox
katßaylhipßintßik y kßamaßantßaqnitßik

vachuß, porke ni Jalhachimoßonuß jantucha
maqan kaminchoqoyaß. 9 Ketßalaqaunin,
jantu tußuchun kßalaßunitßik para jantu
tußuchun laqtaqal kßamukßanikßantßik. Ni
Dios yu mukßay laqtaqal, yucha va laycha
kachil, va lakxtuyalcha laka puerta.

10 Ketßalaqaunin, kalaqtsßißitßik ixpu-
tsukukßan ni lapanakni yu maqancha ixta-
laqputeßey ixchivinti Dios. Ox ixtamaqan-
tßaqnita mas ixtamaqanlqajnan tejkan ixta-
lhichiviniy ixtaqaßuti ni Jalhachimoßonu
Dios. 11 Kijnan kßatsayau ni anchanu lapa-
nakni yu ixtamaqanlqajnan, yußuncha ixta-
lhitßajun lhuu achati. Uxiknan asmaktßatßik
tas valcha kun Job. Yucha maqantßaqnißol
tachun ixmaqanlqajnati ex mapaynil ni
Jalhachimoßonu Dios. Yucha ayaj
paxkanan y mapayninin.

12 Ketßalaqaunin, alin taun tußuchun yu
ayaj maqskßiniy. Tejkan chßivinanatßik
jantu kßanauntßik: “por Dios”, para kßama-
sutßi ni laqsaval yu naunatßik. Vachu jantu
kßanauntßik: “por ixtapßasta ni laktßiyan”,
nisin: “por yu lakamunukpaß”, nisin por
ataun tußuchun. Vas kalaßunitßik. Incha
naunatßik: “chun”, vamun kaval: “chun”.
Incha naunatßik: “jantu”, vamun kaval:
“jantu”, para jantu tußuchun laqtaqal
kßamukßanikßantßik.

Iskßinka ni Dios

13 Incha alin qayntaun uxiknan yu
jamaqaninin, yucha tsßanqay kaskßinlhi
Dios. Vachu incha alin qayntaun yu ayaj

achan, yucha tsßanqay kamilpal.
14 Incha qayntaun taqanßay, tsßanqay
kalakjuntaßil ni xalajßaynin lapanakni yu
ox talhakapußanan para kataskßinil Dios
y para katalhilakaxapal aceite kun la
ixtaqaßuti ni kiJalhachimoßonukßan.
15 Incha ox talhakapußan tejkan kataskßi-
niyaß Dios ex palay kunaß ni taqanßan.
Yu kiJalhachimoßonukßan kamaßostau-
lniyaß. Incha makal tußuchun talaqalhin
ex yucha kamalaqmixinikanaß.

16 Xlhiyucha kßalamasavalatßik
mintalaqalhinkßan y kßalaskßinitßik Dios
para palay kaßunchßoßotßik. Qayntaun
lapanaki yu ox alinta kun Dios yucha
skßin Dios y yu ixtapayniti lhitßajun
tapßasta y ox lhißakxajachal.

17 Ni Elías yucha va qayntaun lapa-
naki ixjunita tacha kijnankßan. Pero
tejkan ayaj skßinlhi ni Dios para jantu
katamal xkan, ex jantucha katamal laka-
tßun tus laßatßutu jachßitin apakltaun.
18 Ex astan aaqtaun skßinchoqol Dios ex
tamachoqolcha xkan, ex alinchoqolcha
jatachßanati ni lakatßun.

19 Ketßalaqaunin, incha alin qayn-
taun yu makauntijlay ixchivinti Dios yu
laqsaval ex yu aqayntaun aqtayjuy para
kataspßikchoqol, 20 ex kakßatsßatßik ni
yucha malaqtaxtuycha qayntaun maqta-
qalhini lapanaki taßan ixpaxtoqniy kanil.
Tejkan chuncha aqtayjuy ex lhuu talaqa-
lhin malaqmixinikan ni anchanu lapa-
naki yu aqtayjukan.

